
 

 

 

 

 

Nuuk, 23. Juli 2015 

 

Inatsisartut Suleriaasianni § 37 naapertorlugu Naalakkersuisunut imaattunik apeqquteqar-

punga: 

 

1. Suliffeqarfik Greenland Gas and Oil ungasinngitsukkut Jameson Landimi 

uuliamik ujaasinissamut akuersissutinik marlunnik pissarseqqammersoq, 

ujaasinerup immikkoortuani siullermi avatangiisit pillugit nalunaarusior-

nissamut imaluunniit tusarniaanissamut pisussaaffeqarpa?  

Taamaattoqanngippat tamanna sooq Naalakkersuisunit pisariaqarsorineqan-

nginnersoq nassuiaqquara.  

 

2. Piffimmut akuersissuteqarfiusumut suliffeqarfik Greenland Gas and Oil 

kisimiilluni qinnuteqartuusimava? 

 

3. Masarsoqarfiup "Hedenip" iluani uuliamik ujaasisoqarnissaani Naalakkersuisut 

Ramsar-konventionimi aalajangersakkat aammalu piffimmi pinngortitap 

mianernartup innarlitsaaliorneqarnissaanut maleruagassat atuuttut tamaasa 

ataqqiumallugit neriorsuutigisinnaavaat? Timmissat piaqqiornerini 

eqqissisimatinneqarnissaat eqqarsaatigalugit piumasaqaatit   sanioqqutaar-

neqarsinnaaneri pillugit maannamut immikkut akuersissuteqartoqarsimava? 

 

4. Nunap qaavanit uuliamik ujaasinissamut atatillugu Naalakkersuisut ilisima-

titsipput "nutaamik misiliiniarlutik". Ullumikkumit piumasaqaatigineqartunit 

maleruaqqusaasunillu allaanerusunik atuisoqassatillugu Naalakkersuisut 

nutaamik iliuusissat pillugit allattugaatinik tamakkiisunik saqqummius-

seqquneqarput, taakkulu aalajangiunneqarnerinut aamma tunngavilersu-

eqquneqarlutik.  

 

5. Aatsitassat pillugit inatsit § 4, imm. 31-mi aalajangerneqareeraluartoq, 

Jameson Landimi uuliamik ujaasinissamut akuersissut pillugu Inatsisartut 

Aatsitassanut Ataatsimiititaliaannut sooq immikkut ilisimatitsisoqanngila? 

Taamatut pisoqarnera eqqumiigivara, tassami Aatsitassanut Ikummatissanullu 

Aqutsisoqarfiup oqarneratut matumani akuersissutinik nutaamik periuseqar-

luni agguaassisarneq pineqarpoq, isumaga malillugu immikkut ilisimatitsiso-

qarneranik malitseqartussaagaluartoq.  

(Inatsisartunut ilaasortaq, Naaja H. Nathanielsen) 

 

Tungavilersuut 

17. juni AG-mi atuarneqarsinnaavoq nunami uuliamik ujaasineq sukkatsisarniarumallugu 

Aatsitassanut Ikummatissanullu Aqutsisoqarfik nutaamik periuseqalersimasoq. Periuseq 

allaatigisami "Misileraavugut"-mik qulequtserneqarsimasumi atuarneqarsinnaavoq. 

Allaatigisami sammineqartoq assorsuaq itisilerneqassasoq soqutigivara, taamaattumillu 

apeqqutinik nassiussaqarlunga.  

 

Kissaatigaara ullut suliffiusut 10-it iluanni apeqqutigisakka tamarmik akissuteqarfigineqas-

sasut. 

 

                                           
1 Sammisamik aalajangiussisoqartinnagu inuiaqatigiinnut imaluunniit avatangiisinut 

pingaarutilimmik sunniuteqarsinnaasut pissutsit pillugit sammisamik Inatsisartut ataanni 

ataatsimiititaliamut pingaarutilimmut Naalakkersuisut ilisimatitsissapput. 

